Il Giachen Bienmarcau
Cara glieud, vegni neutier,
Sche vus leis cumprar zatgei.

Faultschs da lenn, schaluns da fier,

Fermas sutgas senza pei:

Tut ensemen mo francs dus,

Mo stueis tener discus.

Cuort pil bab e liung pil fegl,

Schualas da Hercules,

E per mumm’in bi bategl,

In ch’ins scarpa nuota vess:

Tut ensemen in e miez

E leutier pil pop in piez.

E cuntials, ti gianteren,

Taglian buglialatg perfin.

Ina forsch da plum suren

E pil buob in fin stgalin:

Tut ensemen mo in franc.

Tgi che pren s’enricla franc!

In barschun che va culs plugls,

E la streglia aunc suren.

Cola per cular dartugls

E vischals da crap e lenn:

Tut a mun navontatschun!

He, tgi cumpra quei barschun?

Mosch! Leis forsa macaruns,

Ni cuzers cun cuts da crap?

Quellas ruosnas, jeu stun buns,

Cuostan buc in soli rap. –

Era buc! Sche leis il tgau

Misch dil Giachen Bienmarcau?

